
Республиканский конкурс

“Мы помним славную Победу”

Безнең шәһәр батырлары - безнең горурлыгыбыз

Салихова Эльвира, 8 нче сыйныф укучысы

МАОУ “А.С.Пушкин ис. 78 нче лицей” 

                                       Укытучы:
Яр Чаллы шәһәренең А.С.Пушкин исемендәге 78нче лицейның югары категорияле татар теле һәм әдәбияты укытучысы 
Мәгъдәнова Әлфия Сәрвәр кызы

Яр Чаллы

2009
                     Үлем турында уйлама,

                     Илең турында уйла,-

                     Илең турында уйласаң, 

                     Гомерең озын була.                   

                                           Фатих Кәрим

1941 елнын 22 июне – җәйге матур көннәрнең берсе. Бөтен дөнья яшеллеккә күмелгән. Күктә якты кояш балкый. Һәркем үзенең гадәти эшен башларга әзерләнә.

Юк… Бу көнне һичкем онытмас. 1941 елның 22 июнендә дәһшәтле Бөек Ватан сугышы башлана. Фашистлар Германиясе ил чикләрен бозып, Советлар Союзына көтмәгәндә һөҗүм итә. Дошман Советлар Союзын ярты ел эчендә басып алырга планлаштыра, ләкин аларның планнары тормышка ашмый.

Дошман белән сугышка бөтен ил күтәрелә. Ир-атлар барысы да фронтка китәләр. Завод һәм фабрикаларда аларның урынын хатын-кызлар һәм балалар ала. Тылда эшләүчеләр фронт өчен корал, кием, азык-төлек җитештерәләр. Алар, көнне төнгә ялгап, ял итмичә эшлиләр. Үзләре ач, ялангач булсалар да, Җиңү көнен якынлаштыру өчен, солдатларга бөтен кирәк-яракны җибәреп торалар. Юк…Бу көнне һичкем онытмас. 1941 елның 22 июнендә дәһшәтле Бөек Ватан сугышы башлана.

Совет солдатларына, дошманга бик нык каршылык күрсәтсәләр дә, кире чигенергә туры килгән көннәр дә була. Дошман басып алган җирдә партизан отрядлары оеша. Алар дошман көчен киметер өчен, күп эшләр эшлиләр: поездларны шартлаталар, дошман йөри торган юлларга миналар куялар, өндәмәләр тараталар.
1941 елның көзендә Мәскәү шәһәре янында фашистлар бик күп көчләрен югалталар. Шул вакытта бөтен дөнья ,фашистларның безнең илне яулап ала алмаячакларын таный.

Сталинград шәһәре янында безнең солдатлар үзләренең батырлыкларын күрсәттеләр. Алар дошманны Идел аръягына чыгармас өчен, җаннарын да кызганмыйча каршы тордылар.
1943 елның җәендә Курск шәһәре янында гаять зур сугышлар була. Шушы сугыштан соң Совет армиясе дошманны туган җирдән куар өчен көч таба.

1945 елның 9 маенда сугыш бетә. Безнең ил бик зур югалтулар кичерә. Совет солдатлары һәм танылган полководецлар(алар берничә миллион)Ватанны, Туган җирне саклап калдылар. Без алар белән горурланырга тиеш, чөнки алар үлемнән курыкмыйча, үзләрен җәлләмичә, туган илебез өчен фашистлар белән батырларча көрәштеләр. Шуларның берсе – Советлар Союзы Герое Илдар Маннан улы Маннанов. Ул хәзер безнең Яр Чаллы шәһәрендә яши. Илдар Маннанов күрсәткән батырлыклар Ватанга тугрылык үрнәге булып тора. Ул фронтта тупчы була. Дошман белән сугышларның берсендә барлык иптәшләрен югалтса да, ул бирешми: яраларыннан кан саркып торганда да, бөтен көчен җыеп, аларның хәрби техникасын утка тота. Якташыбызның батырлыгы, аңа ярдәм килеп җиткәнче, дошманны тоткарлап торырга мөмкинлек бирә. Бөек Ватан сугышының башында ук Советлар Союзы Герое исемен алган якташыбыз турында газета-журналларда бик күп языла.

Безнең шәһәребездә яшәүче тагын бер сугыш ветераны тудында язып үтәсем килә. Сугыш эзе хәзерге көннәргә кадәр үзен сиздерә икән. Бөек Ватан сугышы ветераны 89 яшьлек Нурулла абый Зәйнуллов 1941 елдан бирле аркасында немец пулясын йөртә. Хәер, үзендә пуля булуын Нурулла абый 1985 елда табиблар әйткәч кенә белгән. Берничә тапкыр алырга тырышып карасалар да, дистәләрчә елдан бирле ныклап урнашкан пуляның докторларга бирешәсе килмәгән...
1941 елның декабрендә Мәскәү янындагы бәрелешләрнең берсендә бүгенгәчә үзендә сакланган пуля аны яралый да инде. Нурулла абый Зәйнуллов 1942 елда сугыш беткәнчегә кадәр гел руль артында була. ”Катюша”да да, Америка”Форд”ларында да йөри ул. Яраланган килеш тә “катюша”сын немецларга калдырып китмичә,ахыргача көрәшкәне өчен ул “Кызыл Йолдыз” ордены белән бүләкләнә. Бөек Җиңүне ул Германиядә каршылый.Сугыштан соңгы авыр елларда Н.Зәйнуллов гаиләсе белән Норлат шәһәренә килеп төпләнә. 1970 елларда КамАЗ кебек удар төзелеш башлангач, ул Чаллыга килеп урнаша. Инде ул менә 40 елга якын ак калабызда яши. “Дөньялар имин булсын, балаларга без кичергән афәтләрне күрергә язмасын”,-ди ветеран.
Бөек Ватан сугышы – безнең бабайлар буынының ачы язмышы, зур фаҗигасе. Көчле илләрнең дөньядагы хакимлеге өчен кабызган сугыш утына килеп кергәннәр алар. Һәм Җиңү яулап кайтканнар.
Әйе, безнең шәһәребездә сугыш ветераннары бар әле. Без аларны – тарихның тере шаһитларын – үз күзләребез белән күреп яшибез. Гап-гади тыйнак кешеләр алар. Сугыш кичкән өлкән буын кешеләре өчен күкрәге белән дошман амбразурасына капланып үз-үзен корбан итүчеләр генә батырлар булып саналадыр, бәлки?! Ләкин без бүген исемнәре халык теленнән төшми торган каһарманнар алдында да, Җиңү яулап кайткан гади сугышчылар алдында да бердәй бурычлы булуыбызны онытмыйк, Аларның безнең арада булуына сөенеп яшик. Ә инде аларның һәрберсе белән сөйләшә башласаң, халкыбыз кичергән авыр сугыш яулары җанлы вакыйгалар булып күз алдына килеп баса. Әле алар исән чакта күбрәк аралашып, күбрәк мәгълүматлар алып калырга ашыгыйк!

1945 елның май ае бездән көн саен ерагая. Менә аның 65 еллыгына да күп калмый инде. Туган илләрен саклап көрәшкән сугыш ветераннары безнең арада елдан-ел  сирәгәя бара. Аларның батырлыгы һәм көчлелеге, иң кадерле мирас булып, безнең хәтердә мәңгегә калыр. Без, хәзерге яшь буын вәкилләре, үзебезнең туган илне саклау өчен лаеклы алмаш булып үсәргә тиешбез. Тыныч булыгыз, ветераннар, без сезнең васыятегезне үтәрбез, сезнең якты теләкләрегезне акларбыз!

Мин үземнең язмамны Чаллы шагыйрәсе Заһирә Гомәрованың ”Батырлар Ватаны” исемле шигыре белән тәмамлыйсым килә:

Оныту мөмкинме

Бабайлар хакында:

Киләчәк хакына

 Кергәннәр ялкынга!

Аларга кыздырган 
Тимерләр басканнар...

Суларга атканнар,

Дарларга асканнар.

“Көрәшче бирелер,

Тезләнер”,-дигәннәр.

Һичкайчан баш имәс,

Бөгелмәс имәннәр!

Кадерле туган ил,

Син – Ирек Ватаны,

Бабайлар Ватаны,

Батырлар Ватаны.

Бу көннәр хакына

Кергәннәр ялкынга:

Беркайчан онытмыйк

Бабайлар хакында, 

Батырлар хакында, 

Илдарлар хакында,

Җәлилләр хакында,

Алишлар хакында... 

